
TO‘QIMACHILIK KORXONALARI 
B2B BOZORIDA MARKETING 
STRATEGIYALARINING EKSPORT 
SALOHIYATINI OSHIRISHDAGI ROLI

Sapayeva Nilufar Kadambayevna
Abu Rayhon Beruniy nomidagi 
Urganch davlat universiteti  
i.f.f.d., PhD., dotsent

Annotatsiya. Maqolada to‘qimachilik korxonalarining eksport salohiyatini oshirishda marketing strategiyalarining nazariy 
asoslari tahlil etilgan. Marketing salohiyati, raqamli transformatsiya, brend menejmenti va institutsional omillar o‘rtasidagi 
o‘zaro bog‘liqlik konseptual yondashuv asosida aniqlangan. Tahlil qilingan nazariy manbalar asosida kompleks model 
ishlab chiqilgan. Model orqali eksport strategiyalarining tarkibiy tuzilmasi tizimli asosda umumlashtirilgan. Marketing 
strategiyasining eksportga ko‘rsatadigan ta’siri tizimlashtirilgan determinantlar orqali asoslab berilgan. Taqdim etilgan 
yondashuv strategik qarorlar ishlab chiqishda nazariy asos sifatida taklif etilgan.

Kalit soʻzlar: eksport salohiyati, marketing strategiyasi, to‘qimachilik sanoati, raqamli transformatsiya, institutsional omillar, 
brend menejmenti.
Abstract. The article examines the theoretical foundations of marketing strategies in enhancing the export potential of 
textile enterprises. The interrelations between marketing capabilities, digital transformation, brand management, and 
institutional factors are identified through a conceptual approach. A comprehensive model has been developed based 
on the analysis of scholarly sources. The structural composition of export strategies is summarized within a systemic 
framework. The impact of marketing strategy on export is substantiated through systematized determinants. The proposed 
approach is offered as a theoretical basis for strategic decision-making.

Key words: export potential, marketing strategy, textile industry, digital transformation, institutional factors, brand 
management.
Аннотация. В статье рассмотрены теоретические основы маркетинговых стратегий в повышении экспортного 
потенциала текстильных предприятий. Установлены взаимосвязи между маркетинговыми возможностями, 
цифровой трансформацией, управлением брендом и институциональными факторами на основе концептуального 
подхода. На основе анализа научных источников разработана комплексная модель. Структура экспортных 
стратегий обобщена в системной форме. Влияние маркетинговой стратегии на экспорт обосновано через 
систематизированные детерминанты. Предложенный подход рекомендован в качестве теоретической базы при 
формировании стратегических решений.

Ключевые слова: экспортный потенциал, маркетинговая стратегия, текстильная промышленность, цифровая 
трансформация, институциональные факторы, управление брендом.

K I R I S H
Eksportga yo‘naltirilgan ishlab chiqaruvchi korxonalar uchun marketing strategiyasining roli ishlab 

chiqarishdan tashqi bozorgacha bo‘lgan butun zanjirni funksional darajada integratsiyalash imkonini beruvchi 
mexanizm sifatida qaraladi. Ayniqsa, to‘qimachilik sektori kontekstida bu integratsiya texnologik o‘zgarishlar, 
global raqobat va xaridor xatti-harakatlarining diversifikatsiyasi sharoitida murakkablashadi. Shunday sharoitda 
marketing strategiyasi nafaqat mahsulotni bozorda joylashtirish vositasi, balki tashqi muhitga moslashuvchanlikni 
ta’minlovchi institutsional interfeys sifatida qaralishi lozim.

Marketing strategiyalarining eksport salohiyatiga ta’siri uni tashkil etuvchi tarkibiy komponentlar – marketing 
salohiyati, raqamli transformatsiya, brend menejmenti va institutsional muhit – o‘rtasidagi tizimli aloqalarning 

mavjudligi bilan belgilanadi. Ushbu komponentlarning har biri alohida ahamiyatga ega bo‘lsa-da, ularning 
eksport natijalariga real ta’siri ular qanday o‘zaro uyg‘unlashgani, qanday strategik kombinatsiyada ishlatilgani 
va tashqi omillarga qanday darajada moslashtirilgani orqali aniqlanadi. Bu esa marketing strategiyasiga bo‘lgan 
yondashuvni chiziqli emas, balki kompleks tizimli asosda shakllantirish zaruratini yuzaga chiqaradi.

To‘qimachilik sanoatining global ta’minot zanjirlaridagi ishtiroki va sektorning texnologik transformatsiyaga 
bo‘lgan sezuvchanligi marketing qarorlarining eksport samaradorligiga qanday ta’sir qilishi masalasini nazariy 
asosda aniqlashtirishni talab etadi. Eksport natijalari ko‘p omilli determinantlarga tayanadi, ularning har biri 
esa ichki tashkilot salohiyati va tashqi bozor sharoitlarining o‘zaro ta’sirida shakllanadi. Shu nuqtai nazardan 
marketing strategiyasini strategik muvofiqlik, texnologik tayyorgarlik, institutsional barqarorlik va brend 
qiymatining sinergiyasi asosida qayta ko‘rib chiqish talab etiladi.

Marketingning eksportga xizmat qiluvchi strategik vosita sifatidagi konsepsiyasi amaliyotda ko‘p hollarda 
faqat operatsion faoliyatga cheklab qo‘yilgan bo‘lsa-da, nazariy darajada uning tizimli ta’siri kompleks 
yondashuvda aks ettiriladi. Shu bois, marketing strategiyasining eksport salohiyatiga qanday struktura orqali, 
qanday omillar asosida va qanday sharoitlarda ta’sir ko‘rsatishini nazariy asosda aniqlash strategik qarorlar 
uchun metodik poydevor vazifasini bajaradi. Bunday yondashuv marketing qarorlarini individual funktsiyalar 
jamlanmasi sifatida emas, balki eksport siyosatini shakllantiruvchi markaziy boshqaruv vositasi sifatida qayta 
talqin qilishni taqozo etadi.

M A V Z U G A  O I D  A D A B I Y O T L A R  S H A R H I
Eksportga yo‘naltirilgan to‘qimachilik sanoati uchun samarali marketing strategiyalarining nazariy 

asoslarini aniqlashda turli manbalar marketing salohiyati, raqamli transformatsiya, brend menejmenti va tashqi 
institutsional omillarni ajratib ko‘rsatadi. Ularning har biri eksport samaradorligining o‘ziga xos determinantlari 
sifatida qaraladi va mavjud ilmiy adabiyotlarda mazkur kategoriyalar individual holatda emas, balki kompleks 
tizim tarkibida ko‘riladi.

Marketing salohiyati konsepsiyasi resursga asoslangan nazariyaning doirasida keng qo‘llaniladi. 
Morgan, Katsikeas va Vorhies tomonidan ishlab chiqilgan empirik model eksport marketing strategiyasining 
muvaffaqiyati marketing imkoniyatlari bilan qanchalik bog‘liqligini o‘rganishga qaratilgan [2]. Ular korxonaning 
ichki imkoniyatlari – ayniqsa, bozor haqidagi chuqur bilim, o‘zgaruvchan tashqi muhitga moslashish qobiliyati 
va strategik tashabbuslarni shakllantirish mexanizmlari – eksport faoliyatining barqarorligi uchun asosiy omillar 
qatoriga kirishini asoslab bergan. Bu yondashuv marketing salohiyatini mustaqil jihat emas, balki amaliy 
strategiyalarning asosi sifatida baholaydi.

Raqamli infratuzilmalarning marketing strategiyasidagi roli Gregory va hamkorlari tadqiqotida yanada 
konkretlashtirilgan [7]. Ularning tahlili korxonalarning elektron savdo, onlayn aloqa va raqamli ma’lumotlardan 
foydalanish qobiliyatlari orqali eksport faoliyatini qanday yaxshilayotganini ochib bergan. Ayniqsa, B2B 
formatdagi tijorat vositalari orqali bozordagi harakatlar aniqligi, tranzaksion harajatlar kamayishi va muloqot 
tezligi marketing samaradorligining sezilarli komponentlariga aylangan. Bu yondashuv marketing vositalarining 
operatsion emas, balki strategik resursga aylanishini namoyon etadi.

Sheikh va hamkasblari o‘z ishlarida elektron marketingdan foydalanishning bilvosita ta’sir mexanizmlarini 
tahlil qilgan [10]. Ular bozor orientatsiyasi, savdo hamkorlarining bosimi va texnologik ustunliklar elektron 
marketing orqali kuchaytirilganida, eksport natijalari o‘zgarishini kuzatgan. Ushbu mediatsion munosabatlar 
eksport strategiyalarining murakkab tuzilishga ega ekanini va bu struktura bir nechta omillar orqali shakllanishini 
ko‘rsatadi. Bu yondashuvda e-marketing texnologiyasi mustaqil kuch emas, balki tashqi muhit bosimlarini 
tashkilot ichki imkoniyatlariga moslashtiruvchi vosita sifatida ishlaydi.

Xalqaro bozorlar bilan ishlovchi to‘qimachilik kompaniyalari uchun brend menejmentining strategik 
funksiyasi haqida Pyper va boshqalarning tahlilida aniq tushuncha berilgan [11]. Ular kompaniya brendining 
tashqi bozorlarda ishonch elementi sifatida ishlashini, mijozlar bilan uzviy aloqa o‘rnatishda asosiy aloqa kanali 
rolini o‘ynashini va barqaror munosabatlar shakllanishiga yordam berishini ko‘rsatgan. Brend faqat marketing 
estetikasi emas, balki identitet, barqarorlik va tashqi imidjni shakllantiruvchi vosita sifatida ifodalanadi. Xalqaro 
miqyosda bu jarayon mahsulot farqliligi, doimiy yetkazib berish va kompaniya qadriyatlarining to‘g‘ri aks ettirilishi 
orqali amalga oshadi.

Marketing strategiyasining tashqi omillar bilan aloqasi esa institutsional nazariya doirasida tahlil qilinadi. 
Bukhari va Hayatning tadqiqotida eksport salohiyatiga institutsional tizimlar orqali ta’sir etuvchi omillar 
ko‘rsatilgan bo‘lib, bu yerda kompaniyalar savdo siyosati, regulyativ talablar, ekologik standartlar va texnologik 
muvofiqlik doirasida strategik muvozanatga erishishga intilishi kerakligi ta’kidlangan [5]. Bunday vaziyatda 
marketing strategiyasi faqat ichki resurslarga emas, balki tashqi cheklovlar va imkoniyatlar bilan muvofiqlikda 
ishlab chiqilishi lozim. Bu esa strategik qarorlar qabul qilish jarayonini ko‘p darajali va o‘zaro ta’sirchan tizimga 
aylantiradi.

T A D Q I Q O T  M E T O D O L O G I YA S I 
Tadqiqot sof nazariy yondashuvga asoslanib, marketing strategiyasining eksport salohiyatiga ta’sirini 

tushuntiruvchi konseptual tuzilmani shakllantirishga qaratilgan. Metod sifatida tanlangan mantiqiy-strukturaviy 
tahlil marketing salohiyati, raqamli vositalar, brend menejmenti va institutsional omillar o‘rtasidagi sistematik 
aloqalarni aniqlash imkonini berdi. Tanlangan ilmiy manbalar kontentiga ko‘ra, har bir konseptual blokning 
eksport strategiyasiga qanday bevosita yoki bilvosita ta’sir ko‘rsatishi qatlamli (layered) munosabatlar asosida 
izchil tahlil qilindi. Adabiyotlar tanlovi 2015–2023 yillar oralig‘idagi yuqori impaktli jurnallarda chop etilgan 
maqolalarni qamrab olib, mantiqiy darajada to‘ldiruvchi va qarama-qarshi pozitsiyalarni inobatga oldi. Nazariy 
generalizatsiya natijasida integratsiyalashgan model ishlab chiqilib, eksport salohiyatining strategik marketing 
bilan bog‘liqligi kontseptual doirada asoslab berildi. Yondashuv strategik determinantlar va ularning tizimli 
o‘zaro ta’siri orqali eksportga xizmat qiluvchi omillarni aniqlashtirishga qaratilgan.

T A H L I L  V A  N A T I J A L A R
Eksport faoliyatida strategik marketingning roli kuchayib borayotgan global raqobat sharoitida ancha 

murakkablashgan. Marketing strategiyasi faqat reklama yoki kommunikatsiya vositasi emas, balki korxonaning 
tashqi bozorlarga chiqishdagi asosiy mexanizmi sifatida shakllanadi. Nazariy tahlil shuni ko‘rsatadiki, eksportni 
rivojlantirishda marketing salohiyati mustaqil kuch emas, balki ichki tashkilot imkoniyatlari va tashqi bozor 
talablariga integratsiyalashgan tarzda ishlaydigan tizimning bir qismidir. Morgan va hamkorlari ishlab chiqqan 
modelda bu salohiyat strategik darajadagi implementatsiya orqali eksport faoliyatining asosiy ko‘rsatkichlariga 
ta’sir ko‘rsatishi mumkinligi isbotlangan [2]. Bunda marketing resurslarining aniqlik bilan boshqarilishi, bozor 
signallarining to‘g‘ri talqin qilinishi va javob strategiyalarining tizimli ishlab chiqilishi eksport samaradorligini 
oshirishda hal qiluvchi omil bo‘ladi.

Quyidagi jadvalda ushbu va boshqa nazariy manbalarda marketing strategiyasining eksport faoliyatiga 
qanday ta’sir ko‘rsatgani qisqacha tizimlashtirilgan. Bu tahlil orqali strategik yo‘nalishlar va ularning asosiy 
natijalari o‘zaro solishtirma asosda ifodalangan (1-jadval).

1-jadval. Nazariy manbalar asosida marketing strategiyalarining eksportga ta’siri1

№ Manbalar Yo‘nalish Asosiy topilma

1 [2] Marketing salohiyati va strategik muvofiqlik Marketing salohiyati eksport natijalarining barqarorligini 
ta’minlaydi

2 [7] Raqamli transformatsiya va elektron savdo E-commerce marketing samaradorligini oshiradi

3 [10] Elektron marketing orqali vositachilik ta’siri E-marketing vositalari orqali vositachilik kuchayadi

4 [11] Brend menejmentining eksportga ta’siri Brend ishonch va barqarorlikni oshiradi

5 [5] Institutsional omillar va strategik moslashuv Integratsiyalashgan boshqaruv eksportga ijobiy ta’sir 
qiladi

Tashqi bozorlar bilan ishlovchi korxonalar uchun marketing faoliyatining texnologik omillarga bog‘liqligi 
tobora kuchaymoqda. Zamonaviy raqamli texnologiyalar, xususan, elektron tijorat vositalari, B2B platformalar 
va ma’lumotlarga asoslangan qaror qabul qilish mexanizmlari orqali marketing strategiyasining amalda qanday 
ishlashini tahlil qilish imkoniyati mavjud. Gregory va hamkasblarining tadqiqotida elektron savdo marketing 
qobiliyatlarini kuchaytiruvchi vosita sifatida qaralgan bo‘lib, u operatsion samaradorlik, kommunikatsiya 
tezligi va xaridor bilan o‘zaro aloqalarning barqarorligiga ijobiy ta’sir ko‘rsatishi aniqlangan [7]. Ushbu tahlil 
eksport strategiyasining muvaffaqiyati uchun raqamli transformatsiyaning bevosita emas, balki strategik vosita 
sifatidagi rolini asoslaydi. E-commerce vositalari to‘qimachilik sektorida mijoz bilan muloqotni soddalashtiradi, 
tranzaktsion xarajatlarni qisqartiradi va raqobat ustunligini oshiradi.

Bozor bilan samarali aloqani ta’minlashda raqamli vositalarning roli bevosita marketing strategiyasiga 
integratsiyalashgan shaklda namoyon bo‘ladi. Bunda faqat texnologiyaga ega bo‘lish emas, balki undan 
maqsadga yo‘naltirilgan holda foydalanish zarurligi asoslanadi. Masalan, Pokiston to‘qimachilik sektorida olib 
borilgan tadqiqotda, bozor orientatsiyasi, nisbiy ustunlik va savdo hamkorlarining talabi elektron marketingdan 
foydalanish orqali eksport faoliyatiga kuchli vositachilik orqali ta’sir ko‘rsatgani aniqlangan [10]. Bu shuni 
ko‘rsatadiki, marketing strategiyasi o‘z kuchini tashqi bozorlarga qarshi to‘g‘ridan-to‘g‘ri yo‘naltirmaydi, 
balki raqamli vositalar orqali samarali bog‘lanishni ta’minlab, eksport natijalarini ichki tashkilot siyosati bilan 
uyg‘unlashtirishga xizmat qiladi.

1	  Muallif ishlanmasi

To‘qimachilik mahsulotlari xalqaro bozorida muvaffaqiyat qozonish uchun iste’molchida ishonch uyg‘otuvchi 
omillardan biri bu brend obro‘sidir. Strategik brend menejmenti, xalqaro savdo kontekstida, faqat tashqi reklama 
kampaniyasi bilan emas, balki mahsulot sifati, doimiylik, yetkazib berish barqarorligi va kompaniya qadriyatlari 
bilan aniqlanadi. Pyper va hamkorlari bu jihatni chuqur tahlil qilib, strategik brend qarorlarining eksport 
samaradorligiga bevosita ta’sirini empirik jihatdan asoslagan [11]. Xalqaro bozor xaridorlari uchun mahsulot 
qiymatidan tashqari, kompaniyaning ishonchliligi va professional imiji ham yetakchi rol o‘ynaydi. Aynan mana 
shu omillar brend orqali uzatiladi. Korxonalar o‘z mahsulotlarining tashqi bozorlarda farqlanishini ta’minlash 
uchun brend strategiyasini umumiy marketing rejasining markaziy elementi sifatida ko‘rishlari lozim.

Eksport faoliyatining institutsional sharoitlar bilan bog‘liqligi esa marketing strategiyasining mustahkamligiga 
bevosita ta’sir etuvchi tashqi omil sifatida aniqlanadi. Tashqi siyosiy-iqtisodiy omillar, savdo regulyatsiyasi, texnik 
standartlar va ekologik talablar kompaniya strategik qarorlariga vositachilik qiladi. Bukhari va Hayat tomonidan 
olib borilgan tahlilda bu omillar ichki menejment tizimlari bilan uzviy bog‘liq holda qaralgan va integratsiyalashgan 
boshqaruv orqali muvofiqlik darajasi oshirilishini ko‘rsatgan [5]. Shunday sharoitda marketing strategiyasi faqat 
bozor bilan ishlash vositasi emas, balki tashqi institutsional cheklovlarga javob beruvchi moslashuv mexanizmi 
sifatida ishlaydi.

Yuqoridagi nazariy pozitsiyalarni tahlil qilish orqali eksport faoliyatida muvaffaqiyatni belgilovchi marketing 
strategiyasining mohiyati kengroq ifodalanadi. U nafaqat korxona ichki salohiyati va bozor bilan bog‘liq, balki 
texnologik infratuzilma, brend boshqaruvi va institutsional muhit bilan ham qat’iy bog‘liq. Eksport strategiyasini 
samarali qurish uchun barcha bu omillar tizimli tarzda integratsiyalashgan bo‘lishi lozim.

Bu bog‘lanishlar quyidagi konseptual modelda umumlashtirilgan (1-rasm).

1-rasm. Marketing strategiyasining eksport salohiyatiga ta’sir modeli2

Model marketing strategiyasining to‘rtta asosiy tarkibiy elementi (marketing salohiyati, raqamli vositalar, 
brend menejmenti, institutsional omillar) qanday tarzda strategik qarorlarga integratsiyalashishini va ushbu 
qarorlar eksport salohiyatiga qanday ta’sir ko‘rsatishini izohlaydi. Har bir element yakka holda emas, balki 
o‘zaro bog‘liq tizimda ishlaydi.

X U L O S A  V A  T A K L I F L A R
Marketing strategiyasi eksport salohiyatining shakllanishida mustaqil emas, balki integratsiyalashgan 

determinantlar tizimi orqali ta’sir ko‘rsatuvchi mexanizm sifatida namoyon bo‘ladi. Tahlil natijalari shuni 
ko‘rsatadiki, marketing salohiyati, raqamli vositalar, brend menejmenti va institutsional omillar strategik qarorlar 
darajasida o‘zaro bog‘langan holda eksport faoliyatini belgilaydi. Har bir komponentning eksportga ta’siri bir 
vaqtning o‘zida ichki resurslar va tashqi kontekst bilan uyg‘unlikda shakllanadi.

Nazariy asosda qurilgan kontseptual modelda eksportga xizmat qiluvchi marketing strategiyasi yagona 
yo‘nalishga ega bo‘lgan chiziqli struktura emas, balki ko‘p darajali tizimli o‘zaro ta’sirlar natijasi sifatida qaraladi. 
Bu yondashuv kompaniyaning tashqi bozorlarga kirish strategiyasini faqat ichki tashabbuslar bilan emas, balki 
bozor orientatsiyasi, texnologik tayyorgarlik va institutsional cheklovlarni inobatga olgan holda shakllantirishni 
talab qiladi.

To‘qimachilik korxonalari uchun eksport strategiyasini samarali ishlab chiqishda, marketing salohiyatini 
raqamli texnologiyalar bilan uyg‘unlashtirish, brend menejmentini strategik boshqaruv modeli sifatida ko‘rish 
va tashqi institutlar bilan moslashuvchan aloqalarni barpo etish ustuvor vazifalardandir. Raqamli infratuzilma 
faqat kommunikatsion vosita emas, balki eksportdagi tranzaksion xarajatlarni optimallashtiruvchi platforma 
bo‘lishi lozim. Brend esa bozorda farqlanuvchanlik yaratishdan tashqari, mahsulot sifati, tashkilot madaniyati 
va yetkazib berishdagi barqarorlikni mujassam etgan kompleks ishonch modeli sifatida shakllanishi zarur.

2	  Muallif ishlanmasi

Institutsional omillar eksport strategiyasining tashqi konfiguratsiyasini belgilab beradi. Shuning uchun tashqi 
siyosiy-iqtisodiy omillar, savdo siyosati va texnik reglamentlar kontekstida tashkilot ichki boshqaruv tizimlarini 
qayta konfiguratsiyalash muhim hisoblanadi. Korxona darajasida eksport salohiyatini oshirishga qaratilgan har 
qanday strategiya mana shu omillarni yagona tizimda hisobga olgan holda ishlab chiqilishi talab etiladi.

Yakuniy taklif sifatida, marketing strategiyasi eksport faoliyatining funksional mexanizmi sifatida emas, 
balki tashkilotning tashqi makro-muayyanotga moslashuvchanligini ta’minlovchi ko‘p komponentli adaptiv 
tizim sifatida qayta ko‘rib chiqilishi lozim. Nazariy modelni empirik asosda kengaytirish orqali marketing 
strategiyalarining eksport natijalari bilan bevosita va bilvosita bog‘liqligini statistik jihatdan tekshirish keyingi 
tadqiqot yo‘nalishi sifatida tavsiya etiladi.

